
«Фараб» фестивальдан оралды 

Редакциямызға «сүйінші хабарым бар» деп С.Сейфуллин атындағы агротехникалық университетінің «Фараб» ән-би театрының көркемдік жетекшісі Сейіржан Әлиакпаров келді. Қуаныштың себебін сұрасақ, өзі жетекшілік ететін өнер ұжымы Болгария астанасында өткен «София 2010» ІІІ  халықаралық фольклорлық фестиваліне қатысып келіпті. 

Елордалық делегацияны университеттің халықаралық және ынтымақтастық бөлімінің бастығы Сара Қытайбекова бастап барыпты. Өнер ұжымы Болгарияға құр алақан бармай, қазақтың халық әндері мен билерінен құралған концерттік бағдарламасын апарыпты. Ондағы мақсат – жалпақ жұртқа қазақтың мәдениетін таныту. Ұжымның күміс көмей әншілері – «Дедім-ай-ау», «Сарыбидай», «Бипыл», «Жорғатай» сынды әндерін әуелетсе, күйшілер Құрманғазының «Балбырауыны» мен Н. Тілендиевтің «Әлқисса», «Аққуын» орындап, жиналғандарды тәнті етті. «Дәстүрлі өнермен бірге қыз бен жігіт айтысын, ұлттық ойындарын көрсетіп, қазақтың салт дәстүрлерінен көрініс қойдық. Әсіресе, біздің ұл-қыздарымыз билеген «Қаражорға» биіне көпшілік таңдай қағып, бас шайқалды», - деді өнер ұжымының көркемдік жетекшісі.

Қазақстаннан бөлек фестивальға  Македония, Черногория, Сербия, Литва, Украина, Греция, Грузия, Болгария, Индия мемлекеттерінің өнер ұжымдары да қатысты. Әр халық өз мәдениетін таныту мақсатында күнделікті шеберлік сабақтарын өткізіп, ән-билері мен салт-дәстүрлерін дәріптеді. Мейіржан Нұрғалиұлының айтуынша, байқау барысында делегаттар София қаласының мэрі мен сол елдің мәдениет министрлігімен кездесіп, пікір алмасты. Сондай-ақ қазақ елінен барған өнерпаздарды ҚР Болгариядағы елшісі Темірбай Ізбастин қабылдап, фестивальдағы жетістігі үшін ризашылығын білдірген. 
Айта кетерлігі, аталған білім ордасы бір жыл бұрын Болгарияның «Предчети» қоғамдық бірлестігімен білім және ғылым саласындағы ынтымақтастық жөнінде келсім шартқа отырған болатын. «София-2010» фестивалі сол уағдаластықтың алғашқы қадамы. Агротехникалық университет алдағы уақытта Болгарияның оқу және ғылым орталықтарымен тығыз қарым-қатынас орнатуды көздеп отыр.
